
shrIpadmAvatInavaratnamAlikAstutiH

શ્રીપદ્માવતીનવરત્નમાલિકાસ્તુતિઃ

શ્રીઃ॥
શ્રીમાન્ યસ્યાઃ પ્રિયસ્સન્ સકલમપિ જગજ્જઙ્ગમસ્થાવરાદ્યં
સ્વર્ભૂપાતાલભેદં વિવિધવિધમહાશિલ્પસામર્થ્યસિદ્ધમ્ ।
રઞ્જન્ બ્રહ્મામરેન્દ્રૈસ્ત્રિભુવનજનકઃ સ્તૂયતે ભૂરિશો યઃ
સા વિષ્ણોરેકપત્ની ત્રિભુવનજનની પાતુ પદ્માવતી નઃ॥ ૧॥
શ્રીશ‍ૃઙ્ગારૈકદેવીં   વિધિમુખસુમનઃકોટિકોટીરજાગ્રદ્-
રત્નજ્યોત્સ્નાપ્રસારપ્રકટિતચરણામ્ભોજનીરાજિતાર્ચામ્ ।
ગીર્વાણસ્ત્રૈણવાણીપરિફણિત મહાકીર્તિ  સૌભાગ્યભાગ્યાં
હેલાનિર્દગ્ધદૈન્યશ્રમવિષમમહારણ્યગણ્યાં નમામિ॥ ૨॥
વિદ્યુત્કોટિપ્રકાશાં વિવિધમણિગણોન્નિદ્રસુસ્નિગ્ધશોભા-
સમ્પત્સમ્પૂર્ણહારાદ્યભિનવ વિભવાલઙ્ક્રિયોલ્લાસિકણ્ઠામ્  ।
આદ્યાં વિદ્યોતમાનસ્મિતરુચિરચિતાનલ્પચન્દ્રપ્રકાશાં
પદ્માં પદ્માયતાક્ષીં  પદનલિનનમત્પદ્મસદ્માં નમામિ॥ ૩॥
શશ્વત્તસ્યાઃ શ્રયેઽહં ચરણસરસિજં શાઙ્ગપાણેઃ  પુરન્ધ્ર્યાઃ
સ્તોકં યસ્યાઃ પ્રસાદઃ પ્રસરતિ મનુજે ક્રૂરદારિદ્ર્યદગ્ધે ।
સોઽયં સદ્યોઽનવદ્યસ્થિરતરરુચિરશ્રેષ્ઠભૂયિષ્ઠનવ્ય-

સ્તવ્યપ્રાસાદપઙ્ક્તિપ્રસિતબહુવિધપ્રાભવો   બોભવીતિ॥ ૪॥
સૌન્દર્યોદ્વેલહેમામ્બુજમહિતમહાસિંહપીઠાશ્રયાઢ્યાં 
પુષ્યન્નીલારવિન્દપ્રતિમવરકૃપાપૂરસમ્પૂર્ણનેત્રામ્ ।
જ્યોત્સ્નાપીયૂષધારાવહનવસુષમક્ષૌમધામોજ્જ્વલાઙ્ગીં 
વન્દે સિદ્ધેશચેતસ્સરસિજનિલયાં ચક્રિસૌભાગ્યઋદ્ધિમ્॥ ૫॥
સંસારક્લેશહન્ત્રી સ્મિતરુચિરમુખીં  સારશ‍ૃઙ્ગારશોભાં
સર્વૈશ્વર્યપ્રદાત્રીં  સરસિજનયનાં સંસ્તુતાં સાધુવૃન્દૈઃ ।

સંસિદ્ધસ્નિગ્ધભાવાં સુરહિતચરિતાં સિન્ધુરાજાત્મભૂતાં
સેવે સમ્ભાવનીયાનુપમિતમહિમાં સચ્ચિદાનન્દરૂપામ્॥ ૬॥
સિદ્ધસ્વર્ણોપમાનદ્યુતિલસિતતનું સ્નિગ્ધસમ્પૂર્ણચન્દ્ર-
વ્રીડાસમ્પાદિવક્ત્રાં તિલસુમવિજયોદ્યોગનિર્નિદ્રનાસામ્   ।
તાદાત્વોત્ફુલ્લનીલામ્બુજહસનચણાત્મીયચક્ષુઃ પ્રકાશાં
બાલશ્રીલપ્રવાલપ્રિયસખચરણદ્વન્દ્વરમ્યાં ભજેઽહમ્॥ ૭॥
યાં દેવીં  મૌનિવર્યાઃ શ્રયદમરવધૂમૌલિમાલ્યાર્ચિન્તાઙ્ઘ્રિં   
સંસારાસારવારાંનિધિતરતરણેતરણતરિં  સર્વદા ભાવયન્તે ।
શ્રીકારોત્તુઙ્ગરત્નપ્રચુરિતકનકસ્નિગ્ધશુદ્ધાન્તલીલાં
તાં શશ્વત્પાદપદ્મશ્રયદખિલહૃદાહ્લાદિનીં  હ્લાદયેઽહમ્॥ ૮॥
આકાશાધીશપુત્રીં  શ્રિતજનનિવહાધીનચેતઃપ્રવૃત્તિં
વન્દે શ્રીવેઙ્કટેશપ્રભુવરમહિષીં  દીનચિત્તપ્રતોષામ્ ।
પુષ્યત્પાદારવિન્દપ્રસૃમરસુમહશ્શામિતસ્વાશ્રિન્તાન્ત-
સ્તામિસ્રાં તત્ત્વરૂપાં શુકપુરનિલયાં સર્વસૌભાગ્યદાત્રીમ્॥ ૯॥
શ્રીશેષશર્માભિનવોપક્લૃપ્તા
પ્રિયેણ ભક્ત્યા ચ સમર્પિતેયમ્   ।
પદ્માવતીમઙ્ગલકણ્ઠભૂષા
વિરાજતાં શ્રીનવરત્નમાલા॥ ૧૦॥
ઇતિ શ્રીપદ્માવતીનવરત્નમાલિકાસ્તુતિઃ સમાપ્તા॥

